
    Agar jannat ko‘kda bo‘lsa,


    ostidadir O‘zbekiston,


    Agar jannat yerda bo‘lsa,


    ustidadir O‘zbekiston!


    


    Aziz kitobxon! Siz yuqoridagi satrlar jo bo‘lgan mashhur qo‘shiqni ko‘p eshitgansiz, o‘zingiz ham yurak-yurakdan qo‘shilib kuylagan bo‘lsangiz ajab emas. Ushbu yoniq satrlar muallifi, istiqlol kuychisi Iqbol Mirzoning asosan keyingi yillarda yozgan she’rlari qo‘lingizdagi mo‘‘jaz to‘plamga jamlangan.


    Shoir so‘nggi yillarda yurtimizda ro‘y bergan ulkan yangilanish jarayonlarida shunchaki kuzatuvchi bo‘lib emas, balki faol ishtirokchi sifatida qatnashib kelmoqda. Qalbini to‘lqinlantirgan hodisalarni, qadimiy shaharlarimizda o‘tkazilayotgan olamshumul sana-to‘ylar taassurotini, bir so‘z bilan aytganda, Ona Yurtga bo‘lgan cheksiz muhabbatini o‘zining samimiy, tiniq misralari orqali ifodalagan. Muhimi, bu she’rlarda Vatan tuyg‘usi, faxr-iftixor hissi yangicha bo‘yoqlarda, ohorli ohanglarda, san’atkorona mohirlik bilan aks ettirilganki, bu hol o‘quvchini hayajonlantirmay qo‘ymaydi.


    Qadrli she’rxon, mazkur to‘plamni varaqlay boshlagan ekansiz, sevimli shoiringiz bilan yangi diydorlashuv muborak bo‘lsin, deymiz.


    


    


    QO‘SHIQ


    


    Olisdagi mahmadana, ey eski olchoq,


    Menga qadam tashlamoqni o‘rgatmagin sen!


    O‘zingga boq, keyin, mayli, nog‘orangni qoq,


    Menga qanday yashamoqni o‘rgatmagin sen!


    


    Tinchlik deya yurak bag‘ri kuyik eldir bu,


    Yaratganning qoshida eng suyuk eldir bu,


    O‘tmishi ham, ertasi ham buyuk eldir bu,


    Menga qanday yashamoqni o‘rgatmagin sen!


    


    Dala – dashtlar o‘z-o‘zidan Eram bo‘lmagay,


    Lekin sendan beminnat bir karam bo‘lmagay,


    O‘zbek eli hech kimsaga qaram bo‘lmagay,


    Menga qanday yashamoqni o‘rgatmagin sen!


    


    Kitobingda daholarim so‘zlari bordir,


    Devoringda bobolarim izlari bordir,


    Mag‘rur elning etu tirnoq do‘stlari bordir,


    Menga qanday yashamoqni o‘rgatmagin sen!


    


    Yaltiragan hamma narsa emas tilla, hey,


    Hayfdir senga Naqshbanddan qolgan salla, hey,


    Ey xudoni tanimagan chalamulla, hey,


    Menga qanday yashamoqni o‘rgatmagin sen!


    


    Xali baland dovonlarga ot qo‘yadirman,


    Kerak bo‘lsa osmonlarga ot qo‘yadirman,


    Loqaydligu nodonlikka o‘t qo‘yadirman,


    Menga qanday yashamoqni o‘rgatmagin sen!


    


    Agar jannat ko‘kda bo‘lsa,


    ostidadir O‘zbekiston,


    Agar jannat yerda bo‘lsa,


    ustidadir O‘zbekiston!


    


    


    O‘ZBEK CHIROQLARI


    


    Kim qora chiroqqa moy topgan chog‘lar,


    To‘shak so‘kib, pilik eshgan zamonda –


    Zuhro yulduzidek mavjlanib porlar


    O‘zbek chiroqlari Afg‘onistonda.


    


    Tortilgan simlardek tutashgan tomir,


    Mening ham benavo navolarim bor.


    Meni ham kechalar bosar xavotir,


    Unda makon topgan bobolarim bor.


    


    Afg‘on degan muhr bosilgan qachon,


    Qaydasan mardumning o‘gay onasi?


    Nahotki bu zamin mashq uchun maydon,


    Yangi qurollarning sinovxonasi?


    


    So‘yla, hayotmi shu – na najot, na erk,


    Domo-dam qiyomat shaylanib tursa.


    O‘limtik axtargan o‘laksaxo‘rdek


    Jangari uchoqlar aylanib yursa.


    


    Men tug‘ilib o‘sgan Qo‘shtegirmonda


    Qiyiqqa tugilgan tishloq nonim bor.


    Qandahor yo‘lida – Ajaldovonda


    Qizil iblis to‘kkan qirmiz qonim bor.


    


    Yo qayg‘u, yo sevinch ko‘zga berar yosh,


    Yo‘lchi yulduzlarim chorlab turibdi.


    Mozori Sharifda ko‘nglimdek nurposh


    O‘zbek chiroqlari porlab turibdi.


    


    Qishda qor so‘rasang bermaydi nokas,


    Obi rahmat – suvni qizg‘onar badkor.


    Ammo do‘stning qo‘li muallaq qolmas,


    Oqibati butun Insonlar ham bor!


    


    Savob va saxovat o‘zbekka meros,


    Shu bois kulbalar ziyoga to‘ldi.


    Navoiyning ruhi shod bo‘lgani rost:


    Bobolarim qabri nurafshon bo‘ldi.


    


    G‘aflatdan seskanib uyg‘onar dunyo,


    Tiniq tortar Temur suv ichgan buloq.


    Bobolar chirog‘in yoqibsiz, illo,


    Hech qachon o‘chmagay Siz yoqqan chiroq!


    


    


    OYDAN TUSHGAN EMAS


    


    Hech kimni baxt o‘z-o‘zidan quchgan emas,


    Qush ham ko‘kka mashaqqatsiz uchgan emas.


    Oydin tunlar, osoyishta, tiniq tonglar


    Oydan tushgan emas, ko‘kdan tushgan emas.


    


    Mevasin yeb, bog‘ini ham so‘rab qo‘ygin,


    Kerak bo‘lsa, bog‘ atrofin o‘rab qo‘ygin.


    Nihollarning kokillarin tarab qo‘ygin,


    Ozodlik ham, obodlik ham o‘zi kelmas,


    Oydan tushgan emas, ko‘kdan tushgan emas.


    


    Bu binolar qaydan bino bo‘ldi ekan?


    Kim bobolar qaddin raso qildi ekan?


    Nechuk bizni bugun dunyo bildi ekan?


    Ozodlik ham, obodlik ham o‘zi kelmas,


    Oydan tushgan emas, ko‘kdan tushgan emas.


    


    Ertaklarda mo‘‘jizalar sehr sabab,


    Gulu giyoh ko‘kargaydir mehr sabab.


    Tafakkurning hurligiga nedir sabab?


    Ozodlik ham, obodlik ham o‘zi kelmas,


    Oydan tushgan emas, ko‘kdan tushgan emas.


    


    O‘n sakkizga kirgan yigit so‘ziga boq,


    Yuziga boq, olov yongan ko‘ziga boq.


    Bu eng buyuk xazinadir, do‘stim, biroq


    Ozodlik ham, obodlik ham o‘zi kelmas,


    Oydan tushgan emas, ko‘kdan tushgan emas.


    


    Shijoatning, jasoratning mahsuli bu,


    Irodaning, zakovatning mahsuli bu,


    Ulug‘ Inson tanlab olgan haq yo‘li bu,


    O‘zbekiston, bundayin baxt o‘zi kelmas,


    Oydan tushgan emas, ko‘kdan tushgan emas.


    


    


    AYTGIL, DO‘STIM


    


    Boshing egib, ta’zim ayla, shukrona ayt,


    Seni guldek erkalagan chaman uchun.


    Osmonlarda yurgan bo‘lsang, tuproqqa qayt,


    Aytgil, do‘stim, nima qildik Vatan uchun?


    


    Ko‘zi qora, yuragi oq shu el uchun,


    Tuproq uchun, shu yurt uchun, chaman uchun,


    Ulug‘ inson boshlab bergan shu yo‘l uchun,


    Aytgil, do‘stim, nima qildik Vatan uchun?


    


    Eldan ketib, el bo‘lganni kim biladi?


    Don axtargan go‘shtxo‘rlarga yem bo‘ladi.


    Dil qonasa, ona tuproq em bo‘ladi,


    Aytgil, do‘stim, nima qildik Vatan uchun?


    


    Qachongacha qorning o‘ylab o‘tadirsan?


    Qachongacha ko‘kdan chalpak kutadirsan?


    Axir, Vatan bitta, sen ham bittadirsan,


    Aytgil, do‘stim, nima qildik Vatan uchun?


    


    Buncha bino qo‘yma zarrin choponlarga,


    Saratonda yaproq bo‘lgin dehqonlarga,


    Suyangani tayoq bo‘lgin cho‘ponlarga,


    Aytgil, do‘stim, nima qildik Vatan uchun?


    


    Hech kimdan kam emassan, kam bo‘lmagaysan,


    Yerda qolsang, oftob bo‘lib kulmagaysan.


    Qachon belni mahkam tortib bog‘lagaysan?


    Aytgil, do‘stim, nima qildik Vatan uchun?


    


    Shu soylardan suvlar urgin yuzingga sen,


    Bir bor nazar solgin bosgan izingga sen,


    Shu savolni berib ko‘rgin o‘zingga sen,


    Aytgil, do‘stim, nima qildik Vatan uchun?


    


    


    AVVAL KELING, KO‘RING O‘ZBEKISTONNI


    


    Yiroqlarda do‘ndirasiz yolg‘onni,


    Uchirasiz, qo‘ndirasiz yolg‘onni.


    Ey, to‘nini chappa kiygan janoblar,


    Avval keling, ko‘ring O‘zbekistonni.


    


    Man-man deya ko‘ksingizga uribsiz,


    Tog‘ deb o‘ylab, yaydoq qirda yuribsiz,


    Abu Rayhon topgan yerda yuribsiz,


    Avval keling, ko‘ring O‘zbekistonni.


    


    Ma’naviyat ummonida dur terdik,


    Mayoq bo‘lib yo‘lsizlarga yo‘l berdik,


    Muhtoj qolgan g‘animga ham qo‘l berdik,


    Avval keling, ko‘ring O‘zbekistonni.


    


    Tarixlarga savol har bir binosi,


    Har qadamda dahosi, avliyosi,


    Dardingizni olar Ibn Sinosi,


    Avval keling, ko‘ring O‘zbekistonni.


    


    Otang bozor, onang bozor deydilar,


    Kimlar uchun bozor – mozor deydilar,


    Bekorchidan xudo bezor deydilar,


    Avval keling, ko‘ring O‘zbekistonni.


    


    Gullayotgan, o‘sayotgan eldir bu,


    Zulmat yo‘lin to‘sayotgan eldir bu,


    Inson nomin bezayotgan eldir bu,


    Avval keling, ko‘ring O‘zbekistonni.


    


    


    YAGONASAN


    


    Tuprog‘ingda daholar xoki,


    Ul sohibi dunyolar xoki.


    Bobolarki, ulug‘ chinordek,


    Momolarki, Qutlug‘ Nigordek.


    Chinorlarki, beshiklar bo‘lgan,


    Kelajakka eshiklar bo‘lgan.


    Sen onasan, muqaddas Vatan!


    Yagonasan, muqaddas Vatan!


    


    Xazinamsan, taxtim o‘zingsan,


    Qiyosi yo‘q baxtim o‘zingsan.


    Yer yuzining jannati sensan,


    Yaratganning san’ati sensan.


    Jannatbog‘im, hazrattog‘imsan,


    Mehrobimsan, sajdagohimsan.


    Sen onasan, muqaddas Vatan!


    Yagonasan, muqaddas Vatan!


    


    Manglaydagi Durri Akbarim,


    Ne ko‘zlarni olgan gavharim.


    Qora niyat, g‘araz so‘zlardan


    Asragaymiz yomon ko‘zlardan.


    Ko‘ksim ichra yuragim – tumor,


    Bu tumorda qutlug‘ noming bor.


    Sen onasan, muqaddas Vatan!


    Yagonasan, muqaddas Vatan!


    


    


    O‘ZBEKISTON, YOLG‘IZIM!


    


    O‘zbekiston, onajonim, yolg‘izim,


    Bobolarim kaftidagi yulduzim,


    Jannatlardan suvlar ichgan ildizim,


    Jannat makonim mening, O‘zbekiston,


    Jon ichra jonim mening, O‘zbekiston!


    


    Samandarsan – olovlardan sog‘ chiqqan,


    Buzrukvorsan – yetti o‘g‘li shoh chiqqan,


    Alpomishsan – ko‘ksidan chaqmoq chiqqan,


    O‘lmas dostonim mening, O‘zbekiston,


    Jon ichra jonim mening, O‘zbekiston!


    


    Yalpiz atrin bilmas dehqon bo‘lgaymi?


    Tinchlik qadrin bilmas o‘g‘lon bo‘lgaymi?


    Yurtin sevmas odam inson bo‘lgaymi?


    Nuri iymonim mening, O‘zbekiston,


    Jon ichra jonim mening, O‘zbekiston!


    


    Necha asr ko‘z yoshlarin yutgan el,


    Sohibqiron qaytishini kutgan el,


    Yurtboshini suyib, boshda tutgan el,


    O‘zbekistonim mening, O‘zbekiston,


    Jon ichra jonim mening, O‘zbekiston!


    


    


    O‘ZBEK O‘G‘LI


    


    Ikki daryo o‘rtasi – keng dasturxon,


    Tuz totgansan, tuzlig‘ingni unutma.


    Dasturxonni belbog‘ qilib o‘stirgan


    O‘zbek o‘g‘li, o‘zligingni unutma!


    


    Sadarayhon bukilgani – so‘lgani,


    Er yigitning egilgani – o‘lgani.


    Yo‘l bermagil dushmanlarga kulgani,


    O‘zbek o‘g‘li, o‘zligingni unutma!


    


    O‘zbek desam, jaranglagan tor kelur,


    Undan oldin nomus ila or kelur.


    Burgut kelur, lochin kelur, sor kelur,


    O‘zbek o‘g‘li, o‘zligingni unutma!


    


    Unutmagil nasabingni, zotingni,


    Umid bilan otang qo‘ygan otingni.


    Asra erta kuningni – zuryodingni,


    O‘zbek o‘g‘li, o‘zligingni unutma!


    


    Bo‘shamasin zinhor yog‘och beshiging,


    Qulf ko‘rmasin darvozayu eshiging.


    Yig‘ilmasin supadagi to‘shaging,


    O‘zbek o‘g‘li, o‘zligingni unutma!


    


    Ko‘pga kelgan kulfatlarga chap berma,


    Mahmadana maynalarga gap berma.


    Ko‘ngil obod bo‘lsin, sirtga zeb berma,


    O‘zbek o‘g‘li, o‘zligingni unutma!


    


    Nochor qolsang nokas qo‘lini tutma,


    Arslonsan-ku tulki yo‘lini tutma.


    O‘zingdan o‘zgadan marhamat kutma,


    O‘zbek o‘g‘li, o‘zligingni unutma!


    


    


    “VATANGA QASAMYOD” HAYKALI POYIDA


    


    Ona degan so‘zga egizdir Vatan,


    Ona duosidan qutlug‘roq ne bor.


    Temuriy qalbida mehr jo‘sharkan,


    Zako ko‘zi bilan qaraydi Me’mor.


    


    Ramziy tamsillarda ibrat mujassam,


    Bir lahza o‘zligim ko‘rgandek bo‘ldim.


    Muqaddas mehrobdan boqarkan onam,


    Poyida tiz cho‘kib turgandek bo‘ldim.


    


    Hech kimga hech qachon bo‘lmagay qaram,


    Ona yurt qoshida tiz cho‘kkan o‘g‘lon.


    Eng ulug‘ qasam bu – onaga qasam,


    Eng buyuk qasam bu – yurtga, begumon!


    


    Goho jon koyitging kelmaydi zinhor,


    Rizqi ro‘z, tinchlikka yo‘qdek nihoya.


    Ammo chovuti shay kalxatlar ham bor,


    Neki aziz bo‘lsa, shartdir himoya!


    


    Yurtdoshim, haykalni aylab ziyorat,


    Ruhingni mardlikka o‘rgatgil sen ham.


    Vatanga qasamyod qilgil va abad


    Uni yuragingga o‘rnatgil sen ham!


    


    


    YURT QO‘SHIG‘I


    


    Bobomning bayti bor yaproqlaringda,


    Momomning tafti bor chorbog‘laringda.


    Onamni eslatar rayhoning, yurtim,


    Dadamning hidi bor tuproqlaringda.


    


    So‘lim Xonoboddan Kiyiksoygacha,


    Qutlug‘ ostonadan suyuk oygacha,


    Chiroqlar yulduzdek porlar har kecha,


    Mudom o‘t gurlasin o‘choqlaringda!


    


    Tog‘laring bag‘rida limmo-lim tilsim,


    Ming yilkim, mo‘ysafid Shohimardon jim.


    Sangardak qo‘shig‘in sharhlay olar kim?!


    Tillo qumlar o‘ynar buloqlaringda!


    


    Mavlono Lutfiylar ulfatdir menga,


    She’r lutfi eng totli suhbatdir menga.


    Ulug‘lar ismi ham quvvatdir menga,


    Tug‘yonim – o‘ynoqi toychoqlaringda.


    


    Bir kuychi o‘g‘lingman, bayotim o‘zing,


    Tilimning ostida novvotim o‘zing,


    Bag‘rim, jonim o‘zing, hayotim o‘zing,


    Dil torim qalampirmunchoqlaringda.


    


    Qizg‘aldoqzoringda ko‘milib yotdim,


    Billur shabnamlarda cho‘milib yotdim,


    Dunyoni unutdim, o‘zni yo‘qotdim,


    Men ham vatan bo‘ldim quchoqlaringda!


    


    


    DIYORIM


    


    Diyorim, dunyoning xaritasida


    Tulpordek o‘ynoqlab turgan diyorim.


    Samoning miltiroq darichasida


    Saodat shu’lasin ko‘rgan diyorim,


    O‘shal yulduzingdan adashtirmasin,


    O‘zbegim, o‘zingdan adashtirmasin!


    


    Nima ko‘p, olamda fitna-nayrang ko‘p,


    Birovning dardidan quvonch, bayram ko‘p.


    Ko‘rgan kunlaringni maysalar aytsin,


    Ko‘z yoshing ko‘pmidi yoki shabnam ko‘p.


    Shul dala-tuzingdan adashtirmasin,


    O‘zbegim, o‘zingdan adashtirmasin!


    


    Dunyo deganlari g‘avg‘oli dunyo,


    Aldoqchi va g‘irrom savdoli dunyo.


    Muhtojga berolmas, borni ko‘rolmas,


    Navoiy aytgandek, “yag‘moli dunyo”.


    Teran ildizingdan adashtirmasin,


    O‘zbegim, o‘zingdan adashtirmasin!


    


    Ming shukr, yuragi oftoblaring bor,


    Olamni qaratgan xitoblaring bor.


    Baho bergan xudo daho ham bergan,


    Ulug‘ zot silagan kitoblaring bor.


    Tabarruk izingdan adashtirmasin,


    O‘zbegim, o‘zingdan adashtirmasin!


    


    


    NAVRO‘Z QO‘SHIG‘I


    


    Bahorni bilmagan ellarni ko‘rdim,


    Bir chechak kulmagan yerlarni ko‘rdim.


    O‘zingni sog‘inib keladi navro‘z,


    Kaftingga ko‘z suray, dehqonim, yurtim,


    O‘zingdan o‘rgulay, bog‘bonim, yurtim.


    


    Chuchmoma chayqalib, chalar qo‘ng‘iroq,


    Hayot hidin sochar uyg‘ongan tuproq,


    Ildiz suvratini chizadi chaqmoq,


    Kaftingga ko‘z suray, dehqonim, yurtim,


    O‘zingdan o‘rgulay, bog‘bonim, yurtim.


    


    Mehmonni chorlaydi sumalaklaring,


    Qizlaring bog‘laydi jamalaklarin.


    Saodatga ko‘prik kamalaklaring,


    Kaftingga ko‘z suray, dehqonim, yurtim,


    O‘zingdan o‘rgulay, bog‘bonim, yurtim.


    


    Ey, kafti qadog‘u ko‘ngli yumshoq el,


    Quyoshda qoraygan, yuragi oq el,


    Duoga qo‘l ochgan, tilagi oq el,


    Kaftingga ko‘z suray, dehqonim, yurtim,


    O‘zingdan o‘rgulay, bog‘bonim, yurtim.


    


    Muqaddas yering bor, qutlug‘ osmon bor,


    Suyangan tog‘ing bor, dilda iymon bor.


    Ulug‘ bog‘istonga buyuk bog‘bon bor,


    Kaftingga ko‘z suray, dehqonim, yurtim,


    O‘zingdan o‘rgulay, bog‘bonim, yurtim.


    


    


    QARAM BO‘LMAS O‘ZBEK


    


    Egasiz va oyoqosti yo‘lmas o‘zbek,


    Xohlagan suv oladigan ko‘lmas o‘zbek.


    Dong taratgan va o‘ziga qaratgan el,


    Hech qachon hech kimga qaram bo‘lmas o‘zbek.


    


    Vatangado, yurtfurushlar anglamaslar,


    Oltinday sof hikmatlar hech zanglamaslar.


    Ona hamda Vatanni-ku tanlamaslar,


    Hech qachon hech kimga qaram bo‘lmas o‘zbek.


    


    Borgan joyin obod qilgan Boburlari,


    Mazlumlarni ozod qilgan Temurlari.


    Tog‘lardan ham balandroqdir g‘ururlari,


    Hech qachon hech kimga qaram bo‘lmas o‘zbek.


    


    O‘g‘il-qizlar shiddati-yu shashtini ko‘r,


    Birovga bosh egmaslikning gashtini ko‘r.


    Yurak bo‘lsa, ringga chiqib mushtini ko‘r,


    Hech qachon hech kimga qaram bo‘lmas o‘zbek.


    


    Yaratgandan boshqasiga qulmas o‘zbek,


    Hech kimdan kam bo‘lmagan, kam bo‘lmas o‘zbek.


    Dong taratgan va o‘ziga qaratgan el,


    Hech qachon hech kimga qaram bo‘lmas o‘zbek.


    


    


    ONA TUPROQ


    


    Avliyolar, daholarning beshigisan,


    Naqshbandlar topgan jannat eshigisan.


    Tiriklikning navosi ham qo‘shig‘isan –


    Sen azizsan, muqaddassan, ey sajdagoh,


    O‘zbekiston, ota makon, ona tuproq!


    


    Yuragimda tulporlaring dukurlari,


    Qaysi yurtning bordir buyuk Temurlari?


    Olovlardan omon chiqqan Semurg‘lari,


    Sen azizsan, muqaddassan, ey sajdagoh,


    O‘zbekiston, ota makon, ona tuproq!


    


    Kimlarningdir ko‘kragida tumor bo‘lding,


    Kimlarningdir kiprigida g‘ubor bo‘lding,


    Gohida mard bir o‘g‘longa xumor bo‘lding,


    Sen azizsan, muqaddassan, ey sajdagoh,


    O‘zbekiston, ota makon, ona tuproq!


    


    Asl farzand merosiga posbon bo‘lgay,


    Ozod elning orzulari osmon bo‘lgay,


    Bobolarim ismin aytsam doston bo‘lgay,


    Sen azizsan, muqaddassan, ey sajdagoh,


    O‘zbekiston, ota makon, ona tuproq!


    


    Ota uyin farog‘atin bilmaganlar –


    Ikkisi bir, biri ikki bo‘lmaganlar,


    Tuproqtegi bo‘lib zor-zor yig‘laganlar...


    Sen azizsan, muqaddassan, ey sajdagoh,


    O‘zbekiston, ota makon, ona tuproq!


    


    Daryolarning izlarida daryo bo‘lgay,


    Daholarning avlodi ham daho bo‘lgay!


    Fido bo‘lsa, shu Vatanga fido bo‘lgay,


    Fido bo‘lsa, shu Vatanga fido bo‘lgay:


    O‘zbekiston, ota makon, ona tuproq!


    


    


    ASRAGIL


    


    Kapalak o‘zin urmas haroratsiz shu’laga,


    Chigirtka ham jo‘r bo‘lmas begona ashulaga.


    Nurdek qadim qoning bor,


    Dovrug‘ing bor, shoning bor,


    Bo‘y berma chalajanob yoki chalamullaga.


    Qalb qo‘rg‘onin chechagi – pok niyatni asragil,


    O‘zni, o‘zlikni, millat, milliyatni asragil!


    


    Bolasin o‘ylamagan qumursqa yo qush qayda?


    Beshikning duk-dukidek yurakka tovush qayda?


    O‘zbekka or ma’nodosh,


    Ibo-hayo – ko‘zu qosh,


    G‘urursiz Bek qaydayu ibosiz Kumush qayda?


    Yuraging tumor bo‘lsin, qutlug‘ xatni asragil,


    O‘zni, o‘zlikni, millat, milliyatni asragil!


    


    Otasini unutgan, iblis etagin tutgan,


    Kutsa xat-xabar emas, nafsiga malham kutgan,


    Betizgin, salt, bejilov,


    O‘ziga ham o‘zi yov,


    Mushuk o‘ynagan g‘altak kabi chuvalib ketgan –


    Ketgan kas-nokaslardan qadriyatni asragil,


    O‘zni, o‘zlikni, millat, milliyatni asragil!


    


    Manzil-marohil tayin bo‘lmasa jilmas karvon,


    Hech qursa, sardobaga yetguncha tinmas karvon.


    O‘ysiz yo‘lovchi bo‘lmas,


    Maqsadsiz ovchi bo‘lmas,


    Olis yo‘lni ko‘zlasa yo‘rg‘aga minmas karvon,


    O‘rkach-o‘rkach g‘urur-or, hamiyatni asragil,


    O‘zni, o‘zlikni, millat, milliyatni asragil!


    


    Bugungi kecha uchun ham ertangi tong uchun,


    Osmon kumushjomida quyosh urgan bong uchun,


    Yangi yurish boshlandi,


    So‘nggi urush boshlandi –


    E’tiqod-iymon uchun, qalb, tafakkur, ong uchun!


    Qorako‘z bolaizor – jamiyatni asragil,


    O‘zni, o‘zlikni, millat, milliyatni asragil!


    


    


    VATAN


    


    Seni desam yuragimda


    ochilar gullar,


    Yomg‘ir bo‘lib samolardan


    sochilar gullar,


    Sahrolardan, daryolardan


    sochilar gullar,


    Yuragimning gulisan sen,


    gullagan Vatan!


    


    Isming aytib uyg‘onadi


    chuchuk jilg‘alar,


    Sunbulalar tonglaringdan


    taqar sirg‘alar,


    Kiprigimda yog‘dularing


    solar jilvalar,


    Tilagimning gulisan sen,


    gullagan Vatan!


    


    Xushbo‘y-xushbo‘y olmalarda


    jannat havosi,


    Tog‘laringning bag‘rida ming


    dardning davosi,


    Shudir, axir, bir insonning


    umr safosi,


    Yuragimning gulisan sen,


    gullagan Vatan!


    


    Hovuch-hovuch, zilol-zilol


    suvingdan ichdim,


    Mehring qanot bo‘ldi, moviy


    ko‘klarda uchdim,


    Yana qaytib senga keldim,


    tuprog‘ing quchdim,


    Tilagimning gulisan sen,


    gullagan Vatan!


    


    ... Yuragimning gulisan sen,


    gullagan Vatan!


    


    


    VATAN KO‘NGILDADIR


    


    Qayda jon topsang, abad joning anda,


    To‘rg‘ay dashtda kuylar, bulbul – chamanda.


    Men seningman, sen mening ruhu tanda,


    Vatan ko‘ngildadir, ko‘ngil vatanda.


    


    Go‘daklarning sabiy kulgusida sen,


    O‘smirlarning shirin uyqusida sen,


    Yigitlarning uyg‘oq tuyg‘usida sen,


    Vatan ko‘ngildadir, ko‘ngil vatanda.


    


    Daryolar mavjida ko‘rganman seni,


    O‘lanlar avjida ko‘rganman seni,


    Yuraklar ganjida ko‘rganman seni,


    Vatan ko‘ngildadir, ko‘ngil vatanda.


    


    Suluv kelinlarning beshigida sen,


    Isiriq osilgan eshigida sen,


    Turnalarning olis qo‘shig‘ida sen,


    Vatan ko‘ngildadir, ko‘ngil vatanda.


    


    Sen uchun oshiqib, toshar jilg‘alar,


    Sening diydoringga shoshar jilg‘alar,


    Gulzoringga gullar qo‘shar jilg‘alar,


    Vatan ko‘ngildadir, ko‘ngil vatanda.


    


    Nigohlar, qarashlar, qaroqlardasan,


    Xoklarda, toshlarda, tuproqlardasan,


    Dehqon kaftidagi qadoqlardasan,


    Vatan ko‘ngildadir, ko‘ngil vatanda.


    


    Mangu ozod bo‘lgin, mangu obod bo‘l,


    Shoning ko‘targanga kuch bo‘l, qanot bo‘l!


    Asl o‘g‘lonlarga qasam bo‘l, ont bo‘l:


    Vatan ko‘ngildadir, ko‘ngil vatanda!


    


    


    O‘ZBEK


    


    Manglayga kaft qo‘yib olisga boqsam,


    Edildan ko‘rinar bo‘ylaring, o‘zbek.


    Tush kabi jimirlab ming yil oqsa ham,


    Noming aytar Enasoylaring, o‘zbek.


    


    Nuh to‘foni, demak, qismat shamoli,


    Kimningdir kamoli, kimning zavoli.


    Sargashta kun ko‘rding ohu misoli,


    Shundan hamon mungli kuylaring, o‘zbek.


    


    Dili qonga to‘lib, ko‘zlari – yoshga,


    Alp Tegin bir hikmat chegirdi toshga:


    «Bizning qayg‘umiz yo‘q boladan boshqa…»


    Bolangga bog‘lidir o‘ylaring, o‘zbek.


    


    Bir zamon olovni iloh bilgan el,


    Quyoshga qarashni gunoh bilgan el,


    Har bir bosqinchini qo‘noq bilgan el,


    Yovga so‘qmoq bo‘lgan ko‘ylaring, o‘zbek.


    


    Ismingni ayirib kechdi asrlar,


    Xonlikni beklikka bo‘lgan ne sirlar?


    Kentlarga sochilgan o‘rda, qasrlar…


    Qumdan qorilganmi loylaring, o‘zbek.


    


    Dil qo‘zg‘alsa, elni to‘xtatib bo‘lmas,


    Sel qo‘zg‘alsa, gilni to‘xtatib bo‘lmas,


    Zanjir uzgan qulni to‘xtatib bo‘lmas,


    Tig‘ bo‘ldi har bitta mo‘ylaring, o‘zbek.


    


    Bo‘yningdan ketgan yo‘q hali dor izi,


    Qo‘y, qora kunlarning o‘chsin qorasi!


    Sen borsan – Temurning ulug‘ vorisi,


    Osmoningga qaytdi oylaring, o‘zbek.


    


    Katta qishloq ekan Parij, London, Rim,


    Dalamni sog‘inib ezildi ko‘nglim.


    Dunyo go‘zali – sen, qadoqqo‘l singlim,


    Go‘zaldir o‘ngigan ko‘ylaging, o‘zbek.


    


    Haftalab yo‘l qarab sarg‘aymas Kumush,


    Tog‘ni tolqon qildi bobomeros musht,


    Tin oldi davonga boqib Alpomish,


    Tog‘larni qo‘pordi yoylaring, o‘zbek.


    


    Qo‘lingni ko‘zimga suray, otajon,


    Yoningda ul bo‘lib yuray, otajon,


    Yaxshi kunlaringni ko‘ray, otajon,


    Sovimasin qo‘lda choylaring, o‘zbek.


    


    Onajon, havoli bog‘lar muborak,


    Handalak band bergan chog‘lar muborak,


    Kelin yuzidagi dog‘lar muborak,


    Bug‘doylarga to‘lsin uylaring, o‘zbek.


    


    Sumbula – to‘kinlik, to‘ylar mavsumi,


    Bir qo‘zg‘alib olar bog‘bonning xumi.


    Asli, bir satrdir she’rim mazmuni:


    To‘ylarga ulansin to‘ylaring, o‘zbek!


    


    


    FAXRIYA


    


    “Hamma yo‘llar Rimga eltadi...”


    Eski gap


    Samarqand – olamning sayqali, ko‘rki,


    Samarqand – kimga dars, kimgadir saboq.


    Qaytadan o‘zini topgali, ko‘rki,


    Shahrimga oshiqar yuz minglab sayyoh.


    


    Bir zamon chorasiz, ya’ni bechora


    Halokat domida yotganda garang


    Temurbek kirgandi joniga oro –


    Go‘ri Mir qoshida ta’zimda farang.


    


    Sayyohlar oqadi – chorlar tarona,


    Ko‘zlarda quvonchga qorishiq hayrat.


    Sirli va sehrli kuy – So‘g‘diyona,


    Bobosin qismatin eslatar, albat.


    


    Zo‘rning dastidan zor jar yoqasida.


    O‘limtik qidirar muallaq kalxat...


    Afrosiyob – tarix chorrahasida –


    Taqdirin belgilab olar xalq, davlat.


    


    “Mag‘lubning holi voy” – gerdayar yunon,


    “Yo‘l bo‘lsin – cho‘l bo‘lsin” – pishqirar mo‘g‘ul.


    Kuch adolatdadir, der Sohibqiron,


    Zamin – ona bizga, barchamiz o‘g‘il...


    


    Kolizeyda Qaysar vahshatga to‘lib,


    “O‘lim!” deb barmog‘in niqtagan vaqti –


    Er To‘nga ildizga yondosh xum ko‘mib,


    Qumloqda o‘stirdi ming-ming daraxtni.


    


    Kimki yaqin kelsa baxt topdi, nogoh –


    Kimki yiroq ketsa, aziyat yetdi.


    Dunyoga da’vogar ne-ne sulton, shoh


    Samarqand tuprog‘in vasiyat etdi.


    


    Temur huzuriga kelgan elchidek


    Sayyohlar tavoze keltirar bot-bot.


    Yorliq olgan kabi kutmaganda bek –


    O‘zbek do‘ppisini kiyganiga shod!


    


    Hayajondan titrab qoq qo‘llari ham


    Mo‘ysafid italyon ko‘ngil yoradi:


    “Mening ona shahrim – Rim yo‘llari ham –


    Bugun Samarqandga olib boradi”.


    


    Zamin aylanadi, yugurar zamon,


    Demangkim, behuda vaqt ketayotir.


    Buyuk Amir Temur dahosi hamon


    Qalb va shuurlarni fath etayotir!


    


    


    SAMARQAND. SIRLI NIGOH


    


    Samarqandni kezsang, ajib sinoat,


    Yelkangga qo‘ygandek kimdir kaftini –


    His qilaverasan betinim, bot-bot,


    Bir sirli nigohning iliq taftini.


    


    Bu ne hol? Ne yumush bajarding, degan


    Yalangto‘sh Bahodir so‘roqlarimi?


    Yo eng olis yulduz qatiga yetgan


    Ulug‘bekning tiyrak nigohlarimi?


    


    “Bizlar qurgan edik, shukr, bolalar


    Tomosha-sayrga yarab turibdi” –


    Uyatdan yonog‘i bo‘lib lolalar –


    Balki Bibixonim qarab turibdi.


    


    Har qalay shunchaki ko‘zlar emas bu,


    Yurakka yetgudek sehri bor o‘xshar.


    Tolib Alisherbek labida kulgu,


    O‘smirning samimiy mehri bor o‘xshar.


    


    Har zamon bir zotning zamoni bo‘lgan,


    Hiriyda Shayboqning bo‘zlarimi bu?


    Firdavsmonand shahar armoni bo‘lgan


    Boburbekning o‘tkir ko‘zlarimi bu?


    


    Sin solib termular bir sohir nigoh:


    “Kimsan? Matlabing ne? So‘yla, g‘ofil kas?”


    Yo‘q, Temur ko‘zlari emas bu, illoh, –


    Temur nigohiga bardosh topilmas!


    


    


    GO‘RI MIR. GUMBAZLAR


    


    Gumbaz qobig‘ida yana bir gumbaz.


    Hech yerda uchramas bunday yodgorlik.


    Havoza ming yilga bardosh bersa, bas –


    Ne bois bu qadar ehtiyotkorlik?


    


    Birov der, kichigi tayanch bo‘lgandir


    Mahobatli gumbaz qurmog‘i uchun.


    Birov der, ustalar hisob olgandir


    Harorat mo‘‘tadil turmog‘i uchun.


    


    Bular bor gap, ammo mohiyat boshqa,


    Teran yetib borgan mantiqqa Amir:


    Said Barakani ko‘tarib boshga


    O‘ziga poygakdan joy olmish, axir!


    


    Zarif naqshi nigor ichki gumbazda,


    Qobiq ham mustahkam yomg‘irga, selga.


    Tashqi ko‘rinishdan ayricha bizda


    Ko‘ngilga e’tibor ustun, ko‘ngilga!


    


    Siz suvratga tushing koshinni silab,


    Esdalikka dalil – rasmlar yetar.


    Ichkarida sizga omonlik tilab


    Munis musichalar tilovat etar.


    


    Qalbingizga erib kirib borar nur,


    Faqat abad qolgay ruh va ezgu nom.


    “Iymoning avayla!” - buyurar Temur,


    “Qalbingni asragil!” - o‘rgatar Islom!


    


    


    BUYUK IPAK YO‘LI


    


    Qumlar sochib, yo‘l ochib, tasbehdek karvon o‘tar,


    Tuyalarda chayqalib davr o‘tar, davron o‘tar.


    


    Mushkni murchga, guruchni adrasga ayirboshlab,


    Alakni bo‘zga, bo‘zni atlasga ayirboshlab,


    


    Gohida insof bilan, gohida iymon bilan,


    Yo‘lning tanobin tortib, tosh bilan, dovon bilan,


    


    Birda aldab, birida g‘aflatda qolib o‘zi,


    Goh yo‘lidan, gohida o‘zidan nolib o‘zi,


    


    Turfa libos, dil bilan turli karvonlar o‘tar,


    Nortuya odimidek vazmin zamonlar o‘tar.


    


    Sahro – ulkan qumsoat. Qor to‘kilar oq qumday,


    Tujjorning nasibasi gohi zahar-zaqqumday,


    


    Lekin Ipak yo‘li bu – haq yo‘li, urfon yo‘li,


    Insoniyat jismida jon yo‘li bu, qon yo‘li.


    


    Shu yo‘l bois Rumoda chiniy jarangoslari,


    Olmonlarda qo‘lma - qo‘l Samarqand qog‘ozlari.


    


    Xurjunning bir ko‘zida xalvo-yu novvot ketar,


    Bir yonda Samarqandiy kitobu dovot ketar.


    


    “Adolat sari yurgil, yuzlangin ilm tomon!” –


    Duoga juftlangan kaft, hovuch kabi Registon.


    


    “Olam simobdek titrar, o‘zingdan bo‘lgil ogoh!” –


    Ko‘z yummas Shohi Zinda – abadiy barhayot shoh.


    


    Qancha savdogar bunda el bo‘lib qolib ketgan,


    Ketganlari ma’rifat, ma’rifat olib ketgan.


    


    Vale Buyuk karvonning yumushi bitgani yo‘q,


    Hanuz yo‘ldadir, hanuz manzilga yetgani yo‘q.


    


    


    RASADXONA. ULUG‘BEK YULDUZI


    


    “Temurxon naslidin sulton Ulug‘bek”*...


    Yurakka cho‘g‘ solar uchgan yulduzlar.


    Fonus tegrasida parvonalardek


    Oy to‘garagida g‘ujg‘on yulduzlar.


    


    Koinot – aqlga abadiy so‘roq,


    Tafakkurga mangu qiynoq – koinot.


    Saltanat tizginin siltab turgan chog‘


    Sulton nega ko‘kka solar betin ot?


    


    Faqirmi, saidmi, xo‘ja yo vali


    Bu yurtda samoni ko‘zlagan mudom.


    Osmon bilan yolg‘iz qolgan mahali


    O‘zining yulduzin izlagan mudom.


    


    Bibixonim quchib kichik Mirzoni


    Bobongiz dunyoni oldi, degandir.


    Erkalab, ko‘rsatib o‘tlig‘ samoni


    Sizga sayyoralar qoldi, degandir.


    


    Aks etmagan “Ziji Ko‘ragoniy”da


    Ulug‘bekning porloq tol’e yulduzi.


    Derlar, gard bo‘lmasa dil, iymonida


    Yulduzni ko‘rgaydir hatto kunduzi.


    


    Yashirib ne qildim: falakda emas,


    Zaminning o‘zida yulduzni ko‘rdim.


    Ozod sunbulaga tomiri payvast


    O‘smirning ko‘zida yulduzni ko‘rdim!


    


    O‘zbegim, dunyoga shoh berding, ajab –


    Shohlar olim chiqdi, olam mot bo‘ldi.


    Kimlar yulduzini topdi sen sabab,


    Kimga ilmu shahding qo‘shqanot bo‘ldi.


    


    Ulug‘bek yulduzin ko‘rdim – qalqdi yosh,


    Tongda tillolanib ketdi osmonim:


    Qalbimga bobomdek qo‘r to‘kdi quyosh –


    Bu – sening yulduzing, O‘zbekistonim!


    


    *Alisher Navoiy satri


    


    


    SHOHI ZINDA. SADO


    


    “So‘ylagin jonlarga olovlar yoqib,


    Suhbatdoshing gavhar tergandek bo‘lsin.


    Lutfu karamingga, zavqingga boqib,


    Hazrat Navoiyni ko‘rgandek bo‘lsin!


    


    Shunchaki bir millat emasmiz-ku biz,


    Iymoning tosh-metin qo‘rg‘ondek bo‘lsin.


    Sening suhbatingga burar chog‘i yuz


    Hazrat Naqshbandni ko‘rgandek bo‘lsin!


    


    Har kimda xalqining g‘ururi, sha’ni,


    Yov kiftida ari yurgandek bo‘lsin.


    Senga qarab, sherni ko‘rgandek, ya’ni –


    Hazrat Boburbekni ko‘rgandek bo‘lsin!


    


    Ko‘ksingga tig‘ urib etmasin yara,


    Hezlansa, xudoyim urgandek bo‘lsin.


    O‘tli ko‘zlaringga, bastingga qarab,


    Hazrat Temurbekni ko‘rgandek bo‘lsin!”


    


    


    HAZRATI XIZR MAQBARASIDA


    


    Shunday rivoyat bor el orasida:


    Ya’ni, Xizr buva – karomatgo‘y zot


    Gohi do‘st, goh ota qiyofasida


    Yigitga ikki bor keltirar imdod.


    


    Xizrni tanisa, qo‘lidan tutsa,


    G‘animlar chekinar, baxti kuladi.


    Mushkullar yechilar, ketadi g‘ussa,


    Qazo solig‘idan darxon bo‘ladi.


    


    Davron shamollari yig‘di bulutni,


    Xalqim sel-do‘llarda zor-zor surindi.


    Chaqmoq yaraqlatdi shamshir, sovutni –


    Temur timsolida Xizr ko‘rindi!


    


    Elim najot topdi, zavol ters bo‘ldi,


    Beklik davlat bo‘ldi, davlat – saltanat.


    Bizga qaraganning tolei kuldi,


    A’molimiz bo‘ldi lutfu marhamat.


    


    Biroq... Kajraftor charx aylanib chappa,


    Qondoshlar ichiga tashladi nifoq.


    Zalolatga botdi el – ulus yoppa,


    Xurofotga botdi yana battarroq.


    


    Parokanda davlat – tuvoqsiz qozon,


    Erinmagan shoqol teginib o‘tdi.


    Qonga qon deb qilich soldi xonga xon,


    Xonga jon deb, elat egilib o‘tdi.


    


    Shu taxlit yillarni yemirdi oylar,


    Ikki boshli burgut jigarim o‘ydi.


    Ulug‘ saltanatni pajmurda aylab


    Qilich bilan kesib, chegara qo‘ydi.


    


    Tangri inoyati – tangri rahmati,


    Tanazzul topmagay temuriy millat.


    Zoe ketmas uyg‘oq farzand zahmati,


    Istibdod oxiri halokat, zillat.


    


    Millatga erk berdi Buyuk haloskor,


    Temurbek vorisi, fidoyi daho!


    Temur bog‘lariga qaytdi shan bahor,


    Temur tog‘larini siladi samo!


    


    Ey, xalqim, jafokash, jabrdiyda xalq,


    Kechmishing ertakka yo‘yib yuborma.


    Xizr barmog‘ini tutganliging haq,


    Hech qachon bu qo‘lni qo‘yib yuborma!


    


    


    DO‘STIM OLIMJONGA ATALGAN SHE’R


    


    Mehring mehrigiyo tanu jonimga,


    Bir hafta ko‘rmasam devonadayman.


    “Ona” so‘zin qo‘shib qutlug‘ nomingga


    Farg‘onajon, deyman, Farg‘ona, deyman.


    


    Senda yo oy tiniq, yo ko‘zim ravshan,


    Senda dimog‘im chog‘ – rayhonday yovshan.


    Ruhing gullab tursa, dashting ham gulshan,


    Farg‘onajon, deyman, Farg‘ona, deyman.


    


    Xumoring tutganda esu hushim yo‘q,


    Ilk sevgim kirmagan shirin tushim yo‘q.


    Seni sog‘inishdan boshqa ishim yo‘q,


    Farg‘onajon, deyman, Farg‘ona, deyman.


    


    Xaziniy buvamning izlarin bosib,


    Ko‘nglimni yozganman, she’rimni yozib.


    Yuragim intiqib, ichikib, ozib,


    Farg‘onajon, deyman, Farg‘ona, deyman.


    


    Kimgadir tiriklik moddiy ko‘rinar,


    Kelib-ketmoqlik jo‘n, oddiy ko‘rinar.


    Men ko‘zim yumsam ham vodiy ko‘rinar,


    Farg‘onajon, deyman, Farg‘ona, deyman.


    


    Bormisiz, hey, aziz yoru do‘stlarim!


    Yuzingiz nuridan yorug‘ yuzlarim.


    Qoradaraxtlarim, qorako‘zlarim,


    Farg‘onajon, deyman, Farg‘ona, deyman.


    


    Yo‘lda yo‘lchivindek horiganim rost,


    Qirqqa kirib-kirmay qariganim rost.


    Sening darding bilan og‘riganim rost,


    Farg‘onajon, deyman, Farg‘ona, deyman.


    


    Ko‘nglimni ko‘tarar siniq tog‘laring,


    Ko‘ylaklari g‘ijim qizg‘aldoqlaring.


    Menga shamol bo‘lib kelar ohlaring,


    Farg‘onajon, deyman, Farg‘ona, deyman.


    


    Dovondan bag‘ringga jilg‘adek shoshib,


    She’r aytib kelaman, yuragim toshib.


    Jon so‘rab kelganda jonimni qo‘shib,


    Farg‘onajon, deyman, Farg‘ona, deyman.


    


    


    MARG‘ILONIYLAR


    


    Shoxdor shohlar o‘tgan dovon-qirlardan


    O‘tdim sir olay deb ko‘hna sirlardan.


    Bir barbod, bir obod bo‘lgan yerlardan


    Bolam, deb sas berdi marg‘iloniylar.


    


    Jannat qopqasida metindir tartib,


    Kim mushtlab kirolmas, kim kirar chertib.


    Ko‘klamda yagona bo‘yrasin chirtib


    Chumchuqqa xas berdi marg‘iloniylar.


    


    Hammasi hunarmand, bori el tolib,


    O‘tirmas zamondan, makondan nolib.


    Buyuk ipak yo‘lin tolasin olib,


    Shohi atlas berdi marg‘iloniylar.


    


    Saboq bersinlar deb fiqhu ahkomdan,


    Muhiblar qo‘l cho‘zdi Bag‘doddan, Shomdan.


    Burhoniddin bo‘lib dini islomdan


    Arabga dars berdi marg‘iloniylar.


    


    Qodiriy boboni qaratgan nadir?


    Marg‘ilonga bermish Yaratgan nadir.


    Ibomi, hayomi, oqibat, qadr,


    Shavqu havas berdi marg‘iloniylar.


    


    Goh Ma’murjon bo‘lib, gohi Jo‘raxon,


    Tovushlarda tug‘yon, yurak to‘la qon.


    G‘ijjak, tanburlarga ato etdi jon,


    Nayga nafas berdi marg‘iloniylar.


    


    Soyaboning bordir, boshga yog‘mas do‘l,


    Mehriboning bordir – boshqa yog‘mas do‘l.


    Bugun piri murshid siylab, berdi qo‘l,


    Tarixga dast berdi marg‘iloniylar.


    


    


    ABADIYAT


    


    O‘chakishgan johil – charxi sitamgar


    Uqubat ustiga kulfatin soldi.


    Qo‘li, ko‘zi ochiq ketdi Iskandar,


    Marg‘ilon ketmadi,


    Marg‘ilon qoldi.


    


    Mo‘g‘ul iskanjaga oldi quturib,


    Ochlik qamal qildi – na suv-non qoldi.


    Kimdir yovdan qochib, ketdi qutulib,


    Marg‘ilon ketmadi,


    Marg‘ilon qoldi.


    


    Qarg‘alar junjikar edi qahridan,


    “Qiring, deb buyurdi, neki jon qoldi!


    Supurib tashlangiz dunyo sahnidan!”


    Marg‘ilon ketmadi,


    Marg‘ilon qoldi.


    


    Minorni yiqsalar, terakdek o‘sdi,


    Barmoq tishlagancha kazzob xon qoldi.


    Iymon devorlari yov yo‘lin to‘sdi...


    Marg‘ilon ketmadi,


    Marg‘ilon qoldi.


    


    Ketsa, yig‘lab ketar mahsi-kovush ham,


    Lekin bu muhabbat... el hayron qoldi.


    Bir kulib, bir yig‘lab ketdi Kumush ham,


    Marg‘ilon ketmadi,


    Marg‘ilon qoldi.


    


    Necha Pompeylarni tuproq, kul bosdi,


    Necha xalqdan na nom, na nishon qoldi.


    Yuragi qonasa atirgul bosdi,


    Marg‘ilon ketmadi,


    Marg‘ilon qoldi.


    


    Qorong‘u o‘tmishi – laylatulqadr,


    Qadr umidida jon omon qoldi.


    Shu kunlarni kutib ayladi sabr,


    Marg‘ilon ketmadi,


    Marg‘ilon qoldi.


    


    


    TAKALLUF


    


    Har bitta shahrimning yarashig‘i bor,


    Har bir viloyatning o‘z hikoyati.


    Hammasi betimsol, bari betakror,


    Bu ham Yaratganning bir inoyati.


    


    Marg‘ilon lafzidan kalom quyilar,


    Asal qo‘shilgandek go‘yo so‘zlarga.


    To‘g‘risi, gohida erish tuyular


    Bundoq takalluflar bizdek qo‘rslarga.


    


    Erinmay hol so‘rar yo‘l so‘rasangiz,


    So‘ng manzirat qilar: mehmon, choy tayyor!


    Qizlarin shevasi shu qadar laziz,


    Tillarin ostida novvotlari bor!


    


    Xitoyi tavoze hammaga tanish...


    Kim xurjunga shoyi solib ketgandir.


    Ipak yo‘llaridan topib qoniqish,


    Lutfu ehtiromni olib ketgandir.


    


    Har bitta shahrimning yarashig‘i bor,


    Har bir viloyatning o‘z hikoyati.


    Hammasi betimsol, bari betakror,


    Bu ham Yaratganning bir inoyati.


    


    Bayram nash’asidan samoviy surur,


    Ipakdek beg‘ubor bugun osmonim.


    Qo‘llari ko‘ksida,


    Ko‘nglida g‘urur,


    Mehmon kutayotir jon Marg‘ilonim!


    


    


    SHE’RIM


    


    Eng go‘zal mamlakat – Qo‘shtegirmonda


    Mensiz oqarar tong, oqadi suvlar...


    Tushlarini suvga sochadi tongda


    Onhazratning


    qizlaridek


    suluvlar...


    


    Meni unutolmay qiynalar qishloq,


    Turnalar yig‘laydi osmonlarida.


    Tovonimni qo‘msab, qabarar tuproq,


    Qolarman tuproqning tovonlariga!


    


    Og‘ilda o‘roqni sarg‘aytirar zang,


    Dalalar kuzatar zarrin mezonni.


    Daydi epkinlarning topgani nayrang:


    Nay qilib puflaydi siniq somonni...


    


    Eng go‘zal mamlakat – Qo‘shtegirmonda


    Qon yig‘lab gulbargin to‘kadi gullar.


    Ma’yus ketib borar mag‘rib tomonga


    Mendan arazlagan farishta kunlar...


    


    


    TOSHKENT XOMASI


    


    Muzey ham xilxona qadar muqaddas,


    Shovqin solinmaydi bu yerda zinhor.


    Osori-atiqa sokin berar sas,


    Bunda ajdodlarning uyg‘oq ruhi bor.


    


    Kamoni Chochiy bu – mashhuri jahon,


    Qay bir bobom kiygan ushbu jomani.


    Ilkis ko‘rib qoldim do‘sti qadrdon –


    Suyakdan yo‘nilgan qalam – xomani.


    


    Mo‘‘jizaga jazman bani odamzot,


    Hayratga hamisha talabgor olam.


    Birinchi mo‘‘jiza mana shu, hayot,


    Birinchi inkishof shu – xoma – qalam!


    


    Masihdan avvalroq, miloddan nari,


    Binkat osmoniga sochgan qatim nur


    Eng qadim idrokning tasavvurlari,


    Birinchi dahodan meros tafakkur!


    


    Ko‘zoynagin artib bo‘yinbog‘iga,


    Qayta tikiladi oqsuyak janob.


    Ma’rifat axtargan zot so‘rog‘iga


    Undov belgisidek shu xoma javob.


    


    Tanga-tersaklarda joziba bordir,


    Qilich-to‘fanglarda da’vo, istilo.


    Vale kimki qalam tutmoqqa qodir


    Dilida ezgulik, zehnida ziyo.


    


    Chin solnomalari “Chje” deb yozgan,


    Kamon tovushini eslatar bu so‘z.


    Bobolar xat bog‘lab kamondan uzgan:


    “Bizga chin do‘st kerak, sadoqatli do‘st!”


    


    Nurga chulg‘adimi Misr ko‘kini


    Buruqsab Iskandar kutubxonasi?


    Bobil tanazzulin bitdi o‘kinib,


    Qadimiy o‘zbekning suyak xomasi.


    


    Bu shunday eldirki, qon-qonigacha,


    Suyak-suyagiga qadar ma’rifat.


    Bir yorug‘ so‘z uchun jonidan kechar,


    Dunyoga omonlik tilaydi faqat.


    


    Ko‘hakiyning qutlug‘ qo‘llari tutgan,


    Shoshiylar ilkida aziz bu qalam.


    Bitsa, do‘stu yorga maktublar bitgan,


    Xoma bilan yakdil bo‘lgandir qalb ham.


    


    Qodiriy qo‘lini qayirgan qattol


    Dilimga siyohdek sochgan alamni.


    Keyin yoqa tutgan aqli shoshib, lol,


    Oybek barmog‘ida ko‘rib qalamni.


    


    Bilarsiz, Oqsaroy peshtoqlariga


    Zo‘r Temuriy hikmat yozilganini.


    Bilarsiz, Toshkentning yangi tarxiga


    Qalamda tahrirlar chizilganini.


    


    Vatanim sajdagoh kabi muqaddas,


    Toshkandi azimning sirli sasi bor.


    Zo‘ldirdek aylangan chog‘ kurrai arz


    Tayanch nuqta topgan madrasasi bor.


    


    Toshkent – sevganniki, oy – hammaniki,


    Mehrim izhor etay dilnoma bilan.


    Farzandlar safida turibman toki,


    Qo‘lda otameros shu xoma bilan.


    


    


    LAYLAKLAR


    


    Bir ajib hikmat bor Toshkent tonggida,


    Birdan haqiqatga do‘nar ertaklar:


    Chig‘atoydan pastda, Chorsu yonida


    Sayr etib yuribdi oppoq laylaklar.


    


    Orzular – ufqqa sanchilgan yo‘lday,


    Qalb va yurt borarkan sarishta bo‘lib,


    Osmondan tushdimi oq atirgulday


    Oppoq laylaklarim farishta bo‘lib!


    


    Nog‘orani yodga solar kuy chalsa,


    O‘zimizga o‘xshar fe’lu tilaklar.


    Agar polaponga xavf solar bo‘lsa,


    Ilonning boshini yanchar laylaklar!


    


    Elimda ezgulik timsoli bo‘lib


    Oltin urug‘larni sochgan qush o‘sha.


    Qora bulutlarni chaqmoqdek bo‘lib


    Og‘u loyqasini ichgan qush o‘sha.


    


    Iymonim komildir, har bitta patdan


    Qutlug‘ yerda o‘sar kumush teraklar.


    Qarang, shundoq Hasti Imomdan pastda


    Yurar oq yaktakli mo‘min laylaklar.


    


    Duoda tinchlikni so‘rar yosh-qari,


    Shoqollar omondir hamon baribir.


    Bir oyoqlab tursa – yovuzlik sari


    Kamoni Chochiyning paykonlaridir!


    


    Toshkent tonglarida bor ajib afsun,


    Ko‘rganlar albatta kelishar qaytib.


    Qarang, fayzli yurtda sizu men uchun


    Laylaklar yuribdi shukrona aytib!


    


    


    BULBUL


    


    Ellikqal’ada Muhammad Yusuf o‘tqazgan eman daraxti bor...


    


    Bir bulbul sayradi tun bo‘yi giryon,


    Eman yaprog‘idek dilgir, jonsarak.


    Shu kech hadeganda yorishmadi tong,


    Shu kech shafaqlarga belandi yurak.


    


    Ne chog‘li murakkab shoir qismati,


    Unga-ku mayda gap abadiy yot.


    Bir yon mangu g‘olib iblis suvrati,


    Bir tomon g‘iybatga g‘arq adabiyot.


    


    Shoir degan so‘zga ko‘chgan kinoya,


    Mirza deb bilarlar bugun mirzoni.


    Mag‘ziga yetdingmi, shoir, nihoyat,


    Ho‘kizlar ko‘tarib turgan dunyoning?


    


    Bularda na shafqat va na diyonat,


    O‘zini tushunar ziyo deganda.


    So‘zga, Navoiyga qilgan xiyonat,


    Xudoyini o‘ylar xudo deganda...


    


    Shoirona kecha Ellikqal’ada,


    Oy sochini yozgan munis, parishon.


    Ko‘zga uyqu parda tortgan pallada


    Bir bulbul bo‘zladi dilgir va giryon.


    


    Aytsam, aytgudayin holim qolmadi,


    Kuyning girdobida qovrildim, kuydim.


    Inson inson bo‘lib mendek yonmadi,


    Shu kecha bir buyuk hikmatni tuydim.


    


    Juvonmarg daholar keldilar qator,


    Zamon qurbonlari yetishdi saf-saf.


    Dordan qochgan ablah qayta qurdi dor,


    Yana mag‘rur boshin topshirdi Mashrab.


    


    Sizni asrolmadim, men qanday zuryod,


    Vijdonga bang suvin ichirmayman men.


    Mening og‘am edi qop kiygan jallod,


    Xudo kechirsa ham kechirmayman men.


    


    Shu kecha o‘zimni aldadim: bu – tush,


    Yuragim ko‘nmasdi, siltab urardi.


    Qo‘shig‘in bas qilib, endi o‘jar qush


    Qayda yuruvding deb tinmay so‘rardi!


    


    


    SHOIR


    


    Mo‘ynoq yo‘lida “Ajiniyozni ziyorat qilaylik”, dedim. Yo‘ldoshlar “Yo‘l og‘ir, shoirning yoniga borib bo‘lmaydi”, deb qat’iy javob berishdi.


    


    Yo‘l og‘ir. Jonliqni bodroq qilar yoz,


    Tiniqib bir nafas olib bo‘lmaydi.


    Yuz yilki, yo‘limga zor Ajiniyoz,


    Shoirning yoniga borib bo‘lmaydi.


    


    She’rni har kuyga, ko‘yga solish mumkin,


    Shoirga andaza, qolip bo‘lmaydi.


    Shoir qo‘shiqlarin yod olish mumkin,


    Shoirning yoniga borib bo‘lmaydi.


    


    Yer yutgan minora – suvsiz quduqlar


    Sadosin bilmagan orif bo‘lmaydi.


    Chinqirib uchadi bezovta ruhlar,


    Shoirning yoniga borib bo‘lmaydi.


    


    To‘p qo‘porgan qabr chekmoqda faryod,


    Urib, boshlaringni yorib bo‘lmaydi.


    Uzoqlashib borar tobora Hirot,


    Shoirning yoniga borib bo‘lmaydi.


    


    Terisin shilishar, dorga osishar,


    Bu jangda mag‘lub yo‘q, g‘olib bo‘lmaydi.


    Og‘ochga suyanib qotillar yig‘lar,


    Shoirning yoniga borib bo‘lmaydi.


    


    Shoirlik – insonning bolalik payti,


    Bu davrda abadiy qolib bo‘lmaydi.


    Bolalikdan ketdik hammamiz daydib,


    Shoirning yoniga borib bo‘lmaydi.


    


    Men ham ketgandirman balki o‘zimdan,


    Hatto o‘zingdan ham nolib bo‘lmaydi.


    Do‘stlarim, ergashmang faqat izimdan,


    Shoirning yoniga borib bo‘lmaydi.


    


    


    ELLIK BIRINCHI QAL’A


    


    Ne’matilla og‘aga


    


    Sirga to‘lib yotar cheksiz dalalar,


    O‘yga cho‘mib yotar ko‘hna qal’alar.


    


    Daryo xotirasi – ultonlarda sir,


    Hirqa kiygan darvish sultonlarda sir.


    


    Ayozqal’a, Tuproqqal’alar bugun


    Asror chilvirida chigal bir tugun.


    


    To‘kilgan, nuragan mazgillar qator


    Olam jumbog‘ini achomlab yotar.


    


    Bu nechuk saltanat, bu nechuk ma’vo?


    Bobom nafasini keltirar havo.


    


    Sirli qal’alarda sir bosib yurdim,


    Qal’alar ichinda bir qal’a ko‘rdim.


    


    Yertepa bo‘lsa-da boshqa qal’alar,


    Bu qal’ani mangu bahor allalar.


    


    Garchi qal’alarim bari sir to‘la,


    Bunisining bag‘ri kumush nur to‘la.


    


    Abadiy qo‘rg‘on u! Abad qal’a u!


    Ko‘zlarida yulduz yongan bola u!


    


    Og‘ajon, bag‘ringga bosib bolangni,


    Asra kelajaging – Ko‘ngilqal’angni!


    


    


    DO‘ST


    


    Do‘stim Olimjonga


    


    Ruhimga shom cho‘kib, barg uzilganda,


    Turnalar munchoqdek saf tizilganda,


    Bir dardkash topolmay dil ezilganda


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Gulzor ko‘pu lekin gul topilmaydi,


    Dildor ko‘pu ammo dil topilmaydi,


    Do‘sti yo‘q yetimga yo‘l topilmaydi,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Yolg‘izlik yo‘llari o‘tilgan azal,


    Yurak qoni bilan bitilgan g‘azal,


    Goho tug‘ishgandan tutingan afzal,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Do‘st deb tutganlarim ulfat bo‘ldilar,


    Rizqimga chang solgan kalxat bo‘ldilar,


    Boshimda aylanib kulfat bo‘ldilar,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Foyda dastgohida loy bo‘laman, der,


    Oyog‘i qaltirab boy bo‘laman, der,


    Boy bo‘lsa, endi xudoy bo‘laman, der,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Kek saqlash ham yomon alomat dedim,


    Mayli, o‘tgan ishga salovat dedim,


    Jo‘ra, borgin endi salomat dedim,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Quyosh bor, oylardan kulib o‘taman,


    Yov otgan yoylardan kulib o‘taman,


    Ichimda boylardan kulib o‘taman,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Biz ko‘kka yetaylik, osmon tushmasin,


    Yomg‘irga aylanib shayton tushmasin,


    Do‘stim, o‘rtamizga yolg‘on tushmasin,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    Ko‘zim yetgan joyga so‘zim yetadi,


    Zo‘r shoir bo‘laman, ko‘zim yetadi.


    Men yetmagan baxtga do‘stim yetadi,


    Men seni xudodan tilab oldim, do‘st,


    Gohida pinhona yig‘lab oldim, do‘st.


    


    


    DADAMNI SOG‘INIB


    


    Sizning dunyongizga sig‘mayman, do‘stlar,


    Haftalab uyimdan chiqmayman, do‘stlar.


    Kulgili tuyular balki holatim –


    Dadamni sog‘inib yig‘layman, do‘stlar.


    


    Meni Yaratgandan tortiq biladi,


    Xatto otasidan ortiq biladi.


    Yostiqdoshim emas, yostiq biladi,


    Dadamni sog‘inib yig‘layman, do‘stlar.


    


    Qirq yoshdan o‘tdimu dard o‘ta qolmas,


    Ko‘ksimga muz bossam, sovuta olmas,


    Bugun meni onam ovuta olmas –


    Dadamni sog‘inib yig‘layman, do‘stlar.


    


    Hurmatim joyida, izzat joyida,


    Ulug‘ ustozlarim so‘zi – qoida.


    Xalqimning boshida, poshsho poyida


    Dadamni sog‘inib yig‘layman, do‘stlar.


    


    Ko‘nglimga kelganni qaytarmay yozib,


    Ko‘ngillarda qo‘noq bo‘ldim munosib.


    Ko‘ngilchan o‘g‘limni bag‘rimga bosib,


    Dadamni sog‘inib yig‘layman, do‘stlar.


    


    Hasratimga quloq solib turgandir,


    Teran xayollarga tolib turgandir.


    Menga jannatdan joy olib turgandir,


    Dadamni sog‘inib yig‘layman, do‘stlar.


    


    


    SHOIR UKAMGA HAZIL


    


    Davlat Polvon, qor yog‘masa qish bo‘ptimi,


    Qor kurash ham ish bo‘ptimi, Davlat Polvon?


    Ta’bir bilan folga qolgan kuning qursin,


    O‘ng kelmasa tush bo‘ptimi, Davlat Polvon?


    


    Yonimizda o‘yinchi ko‘p, o‘ynoqi ko‘p,


    Urushqoq ko‘p, undan ko‘ra qayroqi ko‘p.


    Qo‘shig‘imni rasvo qilgan sayroqi ko‘p –


    Olaqarg‘a qush bo‘ptimi, Davlat Polvon?


    


    Ko‘ngil izlab ko‘zing ko‘krak atrofida,


    Jimirlaydi nedir yurak atrofida.


    Bugun qizlar ko‘zi cho‘ntak atrofida –


    Shuyam endi ishq bo‘ptimi, Davlat Polvon?


    


    Davlat Polvon, shoir ukam, qalay endi,


    Sen ham, men ham so‘zbozorda malay endi.


    Bolari kam, chayonchalar talay endi –


    Og‘ritmasa, nish bo‘ptimi, Davlat Polvon?


    


    Bog‘dodimning bolalari sodda bo‘lar,


    Katta shahar savdolari kotta bo‘lar.


    Ichib olsa, bolang senga ota bo‘lar,


    Til tutmasa, tish bo‘ptimi, Davlat Polvon?


    


    Har insonda bir hayvonning xislati bor,


    Suvrati bor, qudrati bor, illati bor.


    Inson bo‘lib, jim yurganning izzati bor –


    Shoirlik ham ish bo‘ptimi, Davlat Polvon?


    


    


    YODIMGA TUSHSA


    


    Yayrayman, yodimga tushsa ariqlar,


    Qanoti hilpirab suzgan baliqlar.


    Men bilan cho‘milib o‘sgan baliqlar,


    Ko‘zlari chashmalar yodimga tushsa.


    


    Hayot erkalatgan tannozu tantiq,


    Lablari shirinu so‘zlari achchiq.


    Bugun jigarimda turadi sanchiq


    Ul bigiz poshnalar yodimga tushsa.


    


    Kimga gulgun sharob tuyular qonim,


    Qachon hovuchiga quyular qonim.


    Eng totli ne’matga aylanar jonim,


    Qonimga tashnalar yodimga tushsa.


    


    Biri eski o‘g‘ri, biri yangi boy,


    Ko‘zini yog‘ bosgan, labi-lunji moy.


    Dili bilan tili kelar poyma-poy,


    Og‘ayni-oshnalar yodimga tushsa.


    


    Bir qo‘lida tasbeh o‘girgan otam,


    Oftobshuvoqlarda o‘tirgan otam.


    Ongu shuurimda abadiy motam,


    Ko‘zlarim yoshlanar yodimga tushsa.


    


    Janob bolakaylar, muhtaram zotlar,


    Inson degan unvonlarga nomzodlar.


    Shular bor, yuragim yozar qanotlar,


    Bahorlar boshlanar yodimga tushsa.


    


    Xotira – umrga kushanda deyman,


    Xayolim zanjiru kishanda deyman.


    Nega musht otmadim o‘shanda deyman,


    Yuragim g‘ashlanar yodimga tushsa.


    


    


    YOMONLAMA


    


    Ja yaxshisan o‘zing ham,


    Yomonni yomonlama.


    Menga qara ey odam,


    Zamonni yomonlama.


    


    Porlab turar ilmi g‘ayb,


    Chorlab turar ilmi g‘ayb,


    Ucholmasang kimda ayb?


    Osmonni yomonlama.


    


    Muzdirsan yo cho‘g‘dirsan,


    Balki bilgan yo‘qdirsan.


    Otang otgan o‘qdirsan,


    Kamonni yomonlama.


    


    O‘z-o‘zingdan bitdingmi,


    Birdan ko‘kka yetdingmi,


    Boshoq bo‘lib ketdingmi?


    Somonni yomonlama.


    


    Ilik qoqib yeb bugun


    Iligim to‘q deb bugun,


    Cho‘ntagi yo‘q deb bugun


    Choponni yomonlama.


    


    Ey odamzod zuryodi,


    Tasodifning bunyodi.


    Zamon – xudoning oti,


    Zamonni yomonlama!


    


    


    


    ODAMLAR


    


    Ichida it xurgan odamlar,


    Aybim izlab yurgan odamlar.


    Sizga yordam bergim keladi,


    Meni yomon ko‘rgan odamlar.


    


    Kimga nomu nishonim yoqmas,


    Yo Bag‘dodim, Qo‘qonim yoqmas,


    Erta olgan unvonim yoqmas,


    Meni yomon ko‘rgan odamlar.


    


    Davrangizga kira olmayman,


    Kirsam ko‘nglim yora olmayman.


    Sizga talant bera olmayman,


    Meni yomon ko‘rgan odamlar.


    


    Osay deysiz, sirtmog‘ingiz yo‘q,


    Uray deysiz, to‘qmog‘ingiz yo‘q,


    O‘ladigan ahmog‘ingiz yo‘q,


    Meni yomon ko‘rgan odamlar.


    


    Sizga uka, aka, jo‘raman,


    Duoingiz qilib yuraman.


    Men sizlarni yaxshi ko‘raman...


    Meni yomon ko‘rgan odamlar.


    


    Mushuk yotar – sher xayolida,


    Kiyik tutib yer xayolida.


    Men yurovdim she’r xayolida


    Meni yomon ko‘rgan odamlar.


    


    Bolangiz yurt uchun yashasin,


    Dushmanga ham jonin to‘shasin,


    Farzandingiz menga o‘xshasin,


    Meni yomon ko‘rgan odamlar.


    


    


    KECHAGINA


    


    Kechagina g‘o‘r shoir edim,


    G‘o‘r edim-u, zo‘r shoir edim.


    


    She’r to‘qirdim dangal, qo‘rqmasdan


    Va o‘qirdim har gal qo‘rqmasdan.


    


    Bugun esa o‘ylab yozaman,


    Bitta she’rni oylab yozaman.


    


    G‘azal bitsam, biror jononga


    Tegmasmikan quda tomonga?


    


    Atrofimda qiz ko‘p, ayol ko‘p,


    Javob beray desam savol ko‘p.


    


    Na ko‘nglimni to‘ka olaman,


    Na o‘g‘limni so‘ka olaman.


    


    Shabbodalar so‘z bo‘lib oqar,


    Yulduzlar ham ko‘z bo‘lib boqar.


    


    Unvoni bor katta shoirman,


    Lek o‘lguday latta shoirman.


    


    Kechagina g‘o‘r shoir edim,


    G‘o‘r edim-u, zo‘r shoir edim...


    


    


    KO‘KLAMOYIM


    


    Ko‘klamoyim sep yoydi,


    Tabiatga zeb yoydi.


    O‘ynab-kuling, deb yoydi


    Baxmal dasturxon bugun.


    Yaxshilar mehmon bugun.


    


    Qiqir-qiqir jilg‘alar,


    Qir-adirdan sirg‘alar,


    Hulvo taqib sirg‘alar,


    Bulbul g‘azalxon bugun.


    Ko‘ngil farovon bugun.


    


    Bir ajoyib quvonch bu,


    Bir g‘aroyib ishonch bu,


    Yaratish zavqi ezgu


    Hammamiz dehqon bugun,


    Barchamiz bog‘bon bugun.


    


    Kecha kunduz teng bo‘ldi,


    Olam bag‘ri keng bo‘ldi.


    Bir yoqayu yeng bo‘ldi


    Do‘stu qadrdon bugun,


    O‘ynang bearmon bugun.


    


    Qaldirg‘ochim, xush ko‘rdik,


    Sog‘inganda tush ko‘rdik.


    Samoda baxtqush ko‘rdik,


    Turnalar karvon bugun,


    Quyoshjon sarbon bugun.


    


    Ko‘klamoyim, bo‘yingdan,


    Aylanoyin to‘yingdan,


    Oq gul sochib qo‘yningdan,


    Olam guliston bugun,


    Olam guliston bugun!


    


    


    OQQAN DARYO


    


    Muhabbat ayaga


    


    Oqqan daryo oqar, quyosh to‘xtamas,


    G‘ubor bog‘lamagay meros zakovat.


    Bir daryo ko‘nglimdek to‘lg‘in shu nafas,


    Daryoki, limmo-lim mehru muhabbat.


    


    Ne-ne zamonlarga guvoh ko‘hna Shosh


    Ko‘rgan zeru zabar savdolarni ham:


    Shabnam bu – tunda oy to‘kkan achchiq yosh,


    Hovur bu – quyoshning ko‘ksida alam.


    


    Ochlik, qahatchilik, xo‘rlik, qatag‘on


    Xalq boshiga toshdek tushganda takror


    Yuragida umid, qalbida iymon,


    Shu yurtda hayotni asraganlar bor!


    


    Goh dushman hasadi eshik timdalar,


    Goh muhtojsan do‘sting daldalariga.


    Nima qilolardi kuygan bandalar


    Xudoyimning suygan bandalariga!


    


    Bir zamon tuyalar cho‘kkan manzilda


    Orzumand fotiha tortib turibmiz.


    Karvon bo‘lib umr atalgan yo‘lda


    Ezgulik yukini ortib turibmiz.


    


    Meva chamasida daraxt bahosi,


    Ko‘ngil bog‘ingizni gulga o‘raymiz.


    Yaratgan xirojga har neni olsin,


    Evaziga uzoq umr so‘raymiz.


    


    Ona sayyorada ona tabiat


    Ona xalqim uchun sochsa durdona,


    Siz bizga berdingiz cheksiz muhabbat,


    Siz munis murabbiy, onajon, ona...


    


    Quyoshdan nur olgan oy-yulduz kabi,


    Qavmu qarindoshlar yuzida ziyo.


    Xudo bir, bittadir tilak – matlabi:


    Mudom oqib tursin bu ulug‘ daryo!


    


    


    ONAM


    


    Oy kabi qoshimda parvonam – onam,


    Oftobdek mehrda yagonam – onam.


    Boshimga tilla toj, ko‘nglimga taskin,


    Tunu kun tilimda shukronam – onam.


    


    Oltin-kumush asli – tosh bo‘lar ekan.


    Onasizning ko‘zi yosh bo‘lar ekan.


    Onasi bor – doim yosh bo‘lar ekan,


    Mehr ummonida durdonam – onam,


    


    Qayga borsam yo‘ldosh, hamroh taftingiz,


    Sizdan baxt topdim, siz nima topdingiz?


    Mudom manglayimda iliq kaftingiz,


    Tole’imdan yorug‘ peshonam, onam.


    


    Yonimda o‘g‘lim deb tursangiz, ona,


    Yashayman g‘amlardan g‘olib, mardona.


    Kelsangiz yuksalar g‘arib ostona,


    Ketsangiz mung‘ayar koshonam, onam


    


    Ko‘rdim dunyo yetti mo‘‘jizasini,


    Topmadim qalampirmunchoq isini.


    Ko‘zlarimga suray bosgan izini,


    Jannat bog‘laridan nishonam, onam!


    


    


    TINCHLIK


    


    Baxtga loyiq har odam


    Baxti kulsin dunyoda.


    Ko‘ngilni ezmasin g‘am,


    Tinchlik bo‘lsin dunyoda!


    


    Eldosh, qardosh, dunyodosh,


    Iymoning bo‘lsin yo‘ldosh.


    Mangu porlasin quyosh.


    Tinchlik bo‘lsin dunyoda!


    


    Tilla topildiq – bolam,


    Jonim qoqindiq, bolam.


    Xudoga yetsin nolam:


    Tinchlik bo‘lsin dunyoda!


    


    Odam kabi basting bor,


    Ikki oyoq-dasting bor.


    Aytgil, nima qasding bor?


    Tinchlik bo‘lsin dunyoda!


    


    Kulsak, birga xandonmiz,


    So‘lsak, birga xazonmiz,


    Hammamiz bir insonmiz,


    Tinchlik bo‘lsin dunyoda!


    


    Senga bog‘liq erta kun,


    Ko‘rsat matonat kuchin.


    Sen kurash tinchlik uchun,


    Tinchlik bo‘lsin dunyoda!


    


    Hayotimiz asosi,


    Elu yurt muddaosi,


    Bu o‘zbekning duosi:


    Tinchlik bo‘lsin dunyoda!


    


    


    KICHKINA ODAM


    


    Xo‘rdani ko‘tarib, burdani urar,


    Shimirib yutadi, o‘pirib yeydi.


    Tirikni tunaydi, murdani urar,


    Qarasang, “biz kichik odammiz”, deydi.


    


    Katta sandig‘ida katta sarmoya,


    Nafsi o‘ta sog‘lom, iymoni mayib.


    Gar savolga tutsang, “uzr, hamsoya,


    Biz – kichikina odam”, deydi jilmayib.


    


    O‘z ko‘mochi bo‘lsa, tortib qolar kul,


    Durbinda ham faqat o‘zini ko‘rar.


    “Bizlar faqir kishi”, takrorlar nuqul,


    “Kichik odammiz” deb panaga urar.


    


    Yuzingni teskari qilsin, iloyim,


    Odam bo‘ldingmi sen? Qayda odamsan?!


    Qo‘shqo‘llab uribdi seni xudoyim,


    Sen kichkina emas,


    mayda odamsan!


    


    


    YAXSHI


    


    Yaxshi! Juda yaxshi! Judayam yaxshi!


    Mayli, omon bo‘ling! Baxtiyor bo‘ling!


    Omadingiz bersin – emasman qarshi,


    Baxtli beka bo‘ling, baxtli yor bo‘ling.


    


    Odamzot qo‘lida shodlik va qayg‘u,


    Goho oqibatni o‘ylaging kelmas.


    Do‘zaxni tanlamoq ixtiyoriy-ku,


    Jannatga kirmoqlik majburiy emas.


    


    Xayr, meni o‘ylab qayg‘urmang aslo,


    Ne bo‘pti ko‘ngilda gul kulmaganda.


    Meni eslaguvchi topilgay, illo,


    Azroil yo‘qlaydi hech bo‘lmaganda.


    


    


    ILLAT TEKKAN


    


    Illat tekkan olma – kurrai zamin,


    Ichidan zil ketgan, dardi ichida.


    Bir epkin o‘chirar tiriklik shamin,


    Hayot titrab turar shamning uchida.


    


    Buzilgandir olam muvozanati,


    Qaqragan dengiz va ko‘ngil to‘lmaydi.


    Oxir g‘olib keldi iblis la’nati,


    Bu olam hech qachon odam bo‘lmaydi.


    


    Yangi shakldagi bedavo dardlar,


    Fitna va xiyonat, yolg‘on va riyo.


    Nafsiga hirs qo‘ygan vallamat mardlar,


    Zulmatni simirib semirgan ziyo.


    


    Boshidan tojini yechyapti quyosh,


    Tiriklar tirilmas, o‘lik o‘lmaydi.


    Kimdir tepamizda to‘kyapti ko‘zyosh,


    Endi bu odamzod odam bo‘lmaydi!


    


    


    HAYOT DAVOM ETADI


    


    Qor-qirov qo‘shinlari


    peshlaganda nayzalar


    Ildiziga chekinib


    jon saqlaydi maysalar.


    Yashin urgan daraxtlar


    necha yonib-kuysalar


    Qayta kurtaklar otib,


    yana sochalar bayot,


    Hayot davom etadi,


    davom etadi hayot.


    


    Bori hikmat tuproqda –


    qat-qat kimyo yashirin,


    Ona yer o‘zagida


    qaynoq ziyo yashirin.


    Tovoning tagida ham


    yuz ming dunyo yashirin


    Ro‘yobini topolmay


    pinhon chekadi faryod,


    Hayot davom etadi,


    davom etadi hayot.


    


    Bu hayot ummonida


    harakatsiz cho‘kkaysan,


    Bor baraka qilmasang,


    barakatsiz cho‘kkaysan.


    Gizli to‘qnashuvlarda


    halokatsiz cho‘kkaysan,


    Allalab ham erkalab


    tortib borar girdibod,


    Hayot davom etadi,


    davom etadi hayot.


    


    Ko‘knori xayollarda


    nahs bosgan davron o‘tdi,


    Qo‘ng‘irog‘iga latta


    tiqilgan karvon o‘tdi,


    Qilichda quralaylar


    so‘yilgan zamon o‘tdi,


    Mohlaroyim surmasi


    tomdiyu toshdi dovot,


    Hayot davom etadi,


    davom etadi hayot.


    


    Nahotki, yetgan joyim


    shumi, dema, birodar,


    G‘ussaning adog‘i yo‘q,


    sen g‘am yema, birodar.


    Ixtiyordan naridir


    manzil, kema, birodar,


    Qani piri murshiding?


    Qaysi tarafda najot?


    Hayot davom etadi,


    davom etadi hayot.


    


    Safsata sotar hayot


    iymoni yo‘q olimday,


    Bo‘g‘ib-siqib qiynaydi


    yarog‘i yo‘q zolimday.


    Jon va ong og‘rig‘idan


    hol bormikan holimday,


    Joning ozod bo‘lsa-da,


    ruhing bo‘lmagay ozod,


    Hayot davom etadi,


    davom etadi hayot.


    


    Bosh og‘rig‘i koinot


    buhronidanginamas,


    Suyakka zax urgani


    zindonidanginamas,


    Ozor-uqub zanjiri


    zamonidanginamas,


    Odam Ato qo‘llarin


    yoydi – bitmadi qanot –


    Hayot davom etadi,


    davom etadi hayot.


    


    Men, deya mushtlayverib


    ko‘ksingni yaro qilding,


    Adovat izlayverib


    o‘zingni ado qilding,


    Burg‘ular chalinganda


    na sas, na sado qilding,


    O‘ziga tuzoq qo‘yib,


    o‘zin poylagan sayyod,


    Hayot davom etadi,


    davom etadi hayot.


    


    Erta bahor chog‘ida


    gulimni yerga ko‘mdim,


    O‘ksinmasin deb yolg‘iz


    dilimni birga ko‘mdim.


    Bedil bo‘lib tizginsiz


    tilimni she’rga ko‘mdim,


    Bir bayti yig‘i bo‘ldi,


    bir bayti bo‘ldi sabot,


    Hayot davom etadi,


    davom etadi hayot.


    


    Bir yurakning ustiga


    yuragim qo‘ysa edim,


    Kaftimda qo‘shmag‘izday


    erkalab suysa edim,


    O‘paman deb engashib


    sut hidin tuysa edim,


    Shivirlasa edim men:


    Mana shu adabiyot...


    Hayot davom etadi,


    davom etadi hayot.


    


    Umr deganlari ham


    ko‘pga kelgan to‘y, do‘stim,


    Yaxshi gaplardan gapir,


    mening ko‘nglim qo‘y, do‘stim.


    Umar Xayyomdan qolgan


    kosalarga quy, do‘stim,


    Qalblarga qon yugursin,


    yuraklar bo‘lsin obod,


    Hayot davom etadi,


    davom etadi hayot!

